
Ижтимоий тараққиёт жараёнида аждодларимизнинг бой илмий-фалсафий меросини ҳамда амалий фаолиятини ўрганиш ҳар биримизнинг бурчимиз бунда ХIХ аср охири ва ХХ аср бошларидаги шароитда миллий озодлик ҳаракатининг, шу жумладан унинг алоҳида ижтимоий-сиёсий оқимларининг тарихий жараёндаги ўрни ва ролини холисона ўрганиш бугунги куннинг долзарб масалаларидан биридир.

Тарихий тажрибанинг кўрсатишича миллий ўзликни англашнинг ўсишига муҳим туртки бўлган ва миллий озодлик ғоясини шакллантириб, ўз фаолияти билан уни амалга оширишга уринган кучли прогрессив ҳаракат жадидчилик бўлган. У жаҳондаги умуминсоний ва миллий қадриятларга асосланиб, жамиятнинг пишиб етилган ривожланиш талаблари ва туб ерли аҳолининг манфаатларига мос келар эди.

Жадидчилар жамият тараққиёти йўлида нафақат таълим, матбуот, театр жабҳаларига эътибор қаратди, балки ушбу воситалар орқали инсонлар онгида ватан равнақи учун миллатлараро тотувликни таъминлаш, диний бағрикенгликни қарор топтириш муҳимлигига жиддий эътибор қаратдилар. 
Жадидлар ўзларининг келажакдаги давлат тузумини миллатлараро тотувлик ва диний бағрикенгликда тасаввур этдилар. Буни Маҳмудхўжа Беҳбудийнинг “Биз жорий этган қонунлар яхудийларнинг ҳам, насронийларнинг ҳам, мусулмонларнинг ҳам ва умуман барчанинг манфаатларини ҳимоя қилиши керак. Агар биз Туркистон мусулмонлари биргаликда ислоҳотлар ўтказишни истасак, бизнинг зиёлилар, маърифатпарварлар, бойлар, руҳонийлар ва олимлар миллат ва Ватан фаровонлигига хизмат қилишлари керак. ...Агар  бизни мутамлакачилик қонунлари билан бошқараётган эканлар бунинг сабабчиси, аввало ўзимизнинг ноиттифоқлигимиздир” дейди ва ўз сўзини давом эттириб “Агар биз Туркистон мусулмонлари биргаликдаги саъй-ҳаракатларимиз билан ислоҳот ва иттифоққа интилсак, зиёлилар ва тараққиёпарварларни, бой ва уламолар билан биргаликда бирлаштирсак, унда биз бу билан динимиз, миллатимиз ва Ватанимизнинг гуллаб яшнаши учун улкан хизмат қилган бўламиз”.
Дастлабки босқичда жадидлар фақат мусулмонларни бирлаштиришни асосий мақсад қилиб қўйган бўлса, 1917 йилга келиб, диний ва миллий мансублигидан қатъий назар, барча кучларни бирлаштириш Туркистоннинг Россия таркибидаги мустақиллигини таъминлашнинг асосий шарти деб билди.
Бағрикенглик, диний эркинлик ва барча халқларга нисбатан дўстона муносабат яъни миллатлараро тотувлик жадидларнинг сиёсий фаоллиги юқори босқичга кўтарилишининг омиллари бири эди. Бу айниқса, Туркистон мухторияти ғоясида яққол намоён бўлди. Мухторият жаҳон тажрибасида синовдан ўтган умуминсоний ғояларга асосланган миллий давлат қуриш йўлидаги илк уриниш эди.
Бунга Исҳоқхон Ибратнинг бирлик, ҳамжиҳатлик ҳамда қуръон ва ҳадисга таянган ҳолда ғайридинларга муносабатда бағрикенглик ғоясини тарғиб қилиши яққол мисол бўла олади. Қолаверса мутафаккир бошқа халқлар маданиятини билиш учун аввало шу халқнинг тилини билиш лозимлиги нуқтаи назаридан тил ўрганиш масаласига алоҳида эътибор қаратади, ўзи бир неча тилларни билиш баробарида халқни ҳам бунга даъват этади. Бунга унинг ўзбекча-арабча-форсча-туркча-хиндча-русча сўзларни ўз ичига олган “Луғати ситтати алсина” номли луғатни яратганлиги ҳам тасдиқлайди.

Ўтмишнинг бой маданий меросини ўзлаштирган, дунё бўйлаб саёҳат қилиб, Европа ва мусулмон мамлакатларининг саноат ва маданиятда эришган ютуқларини кўрган, бундан муайян хулосалар чиқарган жадидлар Туркистоннинг тараққиётдан нечоғлик орқада қолганлигини англаган. Жамиятни янгилаш назариясида Европага яқинлашиш, унинг илғор ютуқларини ўзлаштириш масаласи асосий ўрин тутган. Мустамлакачилик туфайли Туркистон оғир вазиятга тушиб қолган, таназзулдан чиқишнинг йўли Европа тажрибасидан фойдаланган ҳолда маданий ислоҳотлар ўтказиш эди. Бунинг учун эса диний бағрикенглик, миллатлараро тотувлик ва ижтимоий ҳамкорлик муносабатлари масалаларини ерли аҳолига тушунарли тарзда ишлаб чиқиш зарур эди.
Жадидларни кўпинча ғарбпарастликда айбласаларда, айнан шу омил уларнинг бағрикенглигини таъминлашга хизмат қилган. Туркистон тараққиётдан жуда орқада қолган бир вақтда ривожланган Ғарб давлатларининг ютуқларига қойил қолмасдан иложи йўқ эди. Илғор зиёлилар фикрича диний  мутаассиблик ва миллатлараро ҳамжиҳатликнинг йўқлиги жамиятнинг тараққиётига ва техника янгиликларидан фойдаланишга тўсқинлик қилган. Шунинг учун ҳам ҳунармандчилик корхоналари ва устахоналар Россиянинг ривожланган саноати билан рақобатлаша олмай келмоқда. Исҳоқхон Ибрат шундан хулоса қилган ҳолда маърифатчилик ишлари билан чекланиб қолмасдан 1908 йилда оренбурглик Гауфман деган матбаачидан пулини ўн йил мобайнида тўлаш шарти билан 1901 йилда чиқарилган литографик машина сотиб олади. Бунинг натижасида “Матбааи Исҳоқия” номи билан чопхона ташкил қилади. Албатта, Туркистоннинг чекка қишлоқларидан бирида матбаа фаолиятининг йўлга қўйилиши ўзбек халқининг фан ва маданият соҳасидаги катта ютуғи эди. Исҳоқхон Ибрат ўзининг бу амалий фаолияти билан илғор маърифатпарварлик ғояларини бир қадар юқорига кўтариш билан бирга, энди маърифатчиликни кенг халқ оммасига янада кенгроқ тарғиб қилишни назарда тутган бўлса не ажаб. Сабабки Исҳоқхон Ибрат бу матбаада турли китоблар, савод чиқаришга оид рисолалар, дарсликлар, плакат ва откриткаларни мунтазам нашр этиб борди. Маърифатпарвар “Мақсад бу ишдан эрди оламга илм касри” деб кўрсатганидек, бу литогрфия ўз фаолиятини илм-маърифатдан бошлаб ўз ҳаражатларини қоплаш ва қарз пулларини тўлаш учун турли буюртмалар қабул қилиб халқнинг маънавий ва маданий эҳтиёжларини қондиришга хизмат қилди.

Юқоридаги фикрлардан кўринадики Исҳоқхон Ибрат ўз замонасида фан-таълим ва техника интеграциясини тизимли йўлга қўйган мутафаккирлардан биридир. 
Биринчидан, Исҳоқхон Ибрат таълим тизимини ривожлантириш, унга янгича ёндашувларни жорий этиш, замонавий педагогика элементларини қўллаш ва иложи борича тез фурсатда ёшларни саводини чиқариш.

Иккинчидан, Исҳоқхон Ибрат таълим тизимини ривожлантиришда илм-фан ютуқларидан самарали фойдаланиш учун ташкил этган мактабида замонавий фанда эришилган ютуқлар мунтазам тушунтириб борилган.

Учинчидан, таълим, фан билан биргаликда матбаа ишларини ҳам йўлга қўйиб одамларни иш билан таъминлаган, инсонлар маънавий дунёсини бойитадиган газета, журнал ва китоблар нашр этилган, инсонлар учун керакли бўлган откритка ва плакатлар учун буюртмалар қабул қилиниб арзон нархларда сотилган.

Исҳоқхон Ибрат таълим, илм-фан ва техниканинг ўзига хос боғлиқлигига замонавий ёндашув усулларини тарғиб этишга катта ҳисса қўшди. Шу асосда Туркистон замини халқлари ҳам ривожланган Ғарб давлатлари қаторидан ўрин олишига ишонч билан қаради.
Жадидлар кўнгли очиқ ва бағрикенг бўлишга чақириш орқали ўзларидаги диний ва миллий менталитетни Шарқдаги мусулмон мамлакатларида илмий-техник инқилобнинг зарурлиги ҳақидаги ғоялар билан мувафаққиятли равишда бирлаштира олган. Бағрикенглик, диний эркинлик ва барча халқларга нисбатан дўстона муносабат жадидларнинг сиёсий фаоллиги юқори босқичга кўтарилишининг асосий омилларини белгилаб берган десак асло муболаға бўлмайди.

Юқоридаги фикрлардан кўринадиги миллий озодлик учун, жамият тараққиёти учун кўп миллатли ва турли диний эътиқодга мансуб халқлар яшаётган муҳитда миллатлараро тотувлик, диний бағрикенглик ва ижтимоий ҳамкорлик, таълим ва техника ҳамкорлиги муҳим масалалардан бири эканлигини жадид тараққийпарварлари тушуниб етганлар ва бунга қатъий  амал қилганлар.
Бугунги кунда Ўзбекистонда 17 та диний конфессия ва 130 дан ортиқ миллат ва элат вакиллари истиқомат қилар экан, уларнинг мақсад муддаоларини ифода этадиган миллатлараро тотувлик, диний бағрикенглик, ижтимоий ҳамкорлик ғоялари, фан, таълим ва ишлаб чиқаришнинг ўзига хос ҳамкорлик жиҳатларига замонавий ёндашувлар юртбошимиз Ислом Каримов томонидан илгари сурилган миллий мафкурамизнинг асосий устунларини ташкил этиши Ўзбекистоннинг жаҳон ҳамжамиятидан муносиб ўрин эгаллашига замин яратиб берганлигини кўришимиз мумкин. Албатта ижтимоий тараққиётга бундай ёндашувлар жамият ҳаётида маданиятнинг, маънавиятнинг, ишлаб чиқариш суръатларининг ривожланишига, халқ турмуш тарзининг ошишига, ватанимиз равнақини таъминлашга, турли корхона ва ташкилотлар ўртасида муайян ҳамкорлик алоқаларининг йўлга қўйилишида, пировард натижада Ўзбекистонни ривожланган давлатлар қаторидан янада мустаҳкам ўрин эгаллашига етарлича замин яратиб берди деб айта оламиз.

